
              ДО 

                         ПРЕТСЕДАТЕЛОТ НА СОБРАНИЕТО                   

                          НА РЕПУБЛИКА МАКЕДОНИЈА 

 

 

 

 

 

 Врз основа на членот  71 став 1 од Уставот на Република Македонија и 

членовите 132, 137 и 170 од Деловникот на Собранието на Република Македонија, Ви 

поднесуваме Предлог на закон за изменување на Законот за  безбедност на 

сообраќајот на патиштата, по скратена постапка. 

 

 

ПРАТЕНИЦИ: 

 

___________________________ 

___________________________ 

___________________________ 

___________________________ 

___________________________ 

___________________________ 

___________________________ 

___________________________ 

В О В Е Д 

 

 I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО 

ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 

 Законот за безбедност на сообраќајот на патиштата ги уредува безбедноста и 

заштитата на патиштата, основните начела и меѓусебните односи на учесниците и 

другите субјекти во сообраќајот на патиштата; правилата на сообраќајот на патиштата; 

системот на сообраќајните знаци, опремата и сигнализацијата на патиштата; 

должностите во случај на сообраќајна незгода; кандидати за возачи, возачи, 

автошколи, испитни центри и возачки дозволи; оспособувањето за управување и 

стекнување право на управување со моторно возило и прекршочната постапка за 

деца; посебните мерки на безбедност; организацијата и задачите на советите за 

безбедност на сообраќајот на патиштата; евиденциите и заштитата на податоците; 

прекршочните одредби и овластувањата за подзаконски прописи.  

 Со предложените измени на Законот за  безбедност на сообраќајот на 

патиштата  се врши продолжување на рокот за усогласување на возачките дозволи и 

возачките книшки односно се врши одложување на одредбата од Законот за 

изменување и дополнување на Законот за  безбедност на сообраќајот на патиштата 

(„Службен весник на Република Македонија” број 122/21), која предвидува дека 

возачките дозволи и возачките книшки, кои го содржат натписот „Република 

Македонија“ издадени до денот на започнувањето на примената на овој закон, ќе 

важат до истекот на рокот на важење кој е наведен во возачката дозвола, најдоцна до 

12 февруари 2024 година.  

 Изменувањето на Законот е неопходно поради тоа што извесно е  

прекршувањето на уставното загарантирано право на слободно движење односно 

слобода на движење утврдено во членот 27 став 1 и 2 од Уставот на Република 

Северна  Македонија „Секој граѓанин на Република Северна  Македонија има право 

слободно да се движи на територијата на Републиката и слободно да го избира 

местото на своето живеалиште. Секој граѓанин има право да ја напушти територијата 

на Републиката и да се врати во Републиката“.  Во истиот член, став 3 уставотворецот 

оставил можност да се ограничи слободата на движење но исклучиво кога е тоа 

потребно заради заштита на безбедноста на Републиката, водењето на кривична 

постапка или заштита на здравјето на луѓето, за што не се исполнети услови во 

конкретниот случај. 

 Дополнително, слободата на движење е загарантирана и со сите релевантни 

меѓународни документи и акти за човековите права, како што е член 2 став 2 од 

Протоколот 4 од Европската конвенција за човековите права “Секое лице е слободно 

да ја напушти која и да е земја вклучувајќи ја и својата.“, членот 12 од Меѓународниот 

пакт за граѓански и политички права, член 13 од Универзалната декларација за 

човекови права. Сите од наведените само потврдуваат дека слободата на движење и 

правото на граѓаните слободно да ја напуштат земјата и да се вратат во својата земја 

е неприкосновено човеково право. 

 Во врска со обврските од член 1 точка 10 од Конечната Спогодба за решавање 

на разликите опишани во резолуциите 817 (1993) и 845 (1993) на Советот на 

безбедност на Обединетите Нации, за престанување на важноста на привремената 

Спогодба од 1995г. и за воспоставување на стратешко партнерство меѓу страните, со 

која се промени уставното име на Република Македонија, постои објективна 

неможност за спроведување на техничкото усогласување поради непостоење на 

услови за производство и пуштање во употреба на сите возачки дозволи и возачки 

книшки на граѓаните, со оглед на фактот дека Законот за  безбедност на сообраќајот 

на патиштата („Службен весник на Република Македонија” бр.122/21) со кој почна да 

се спроведува ова техничко усогласување е донесен на 1 јуни 2021 година, а стапен 

во сила на 1 јули 2021 година. 

Доколку не се одложи техничкото усогласување поради реална и објективна 

неможност да се издадат сите возачки дозволи во предвидениот рок, постои основана 

опасност од покренување на тужби за надомест на штета против Република Северна 

Македонија пред Европскиот суд за човекови права, а поради кршење на човековите 

права според Европската конвенција за човековите права. 

 За таа цел, се предлага донесување на закон за изменување на Законот за  

безбедност на сообраќајот на патиштата. 

 

 II. ЦЕЛИ, НАЧЕЛА И ОСНОВНИ РЕШЕНИЈА  

 Oсновната заложба при изготвување на Предлогот на закон за изменување  на 

Законот за  безбедност на сообраќајот на патиштата е одложување на одредбата од 

Законот за изменување и дополнување на Законот за  безбедност на сообраќајот на 

патиштата  („Службен весник на Република Македонија” бр.122/21) која предвидува 

дека возачките дозволи и возачките книшки, кои го содржат натписот „Република 

Македонија“ издадени до денот на започнувањето на примената на овој закон, ќе 

важат до истекот на рокот на важење кој е наведен во возачката дозвола, најдоцна до 

12 февруари 2024 година. 

 Предлогот на закон за изменување на Законот за  безбедност на сообраќајот на 

патиштата се заснова врз истите цели и начела врз кои е заснован Законот за  

безбедност на сообраќајот на патиштата. 

 

 

 III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН 

ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

 Предлогот на законот не предизвикува финансиски импликации врз 

Републичкиот буџет. 

 

 IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА 

СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, 

КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА 

МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ 

 Законот не повлекува обврска за обезбедување дополнителни финансиски 

средства за негово спроведување и материјали обврски за одделни субјекти. 

 V. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ 

 Со оглед на тоа што не се работи за обемен и сложен закон, согласно член 170 

од Деловникот на Собранието на Република Македонија, се предлага Собранието 

Предлог на закон за изменување на Законот за  безбедност на сообраќајот на 

патиштата да го разгледа  по скратена постапка. 

ПРЕДЛОГ НА ЗАКОН  

ЗА ИЗМЕНУВАЊЕ НА ЗАКОНОТ ЗА  БЕЗБЕДНОСТ НА СООБРАЌАЈОТ НА 

ПАТИШТАТА 

 

 Член 1 

 Во Законот за изменување и дополнување на Законот за  безбедност на 

сообраќајот на патиштата („Службен весник на Република Северна Македонија” 

број122/21), во членот 5 зборовите: „12 февруари 2024 година“ се заменуваат со 

зборовите: „31 декември 2024 година“. 

 

  

Член 2 

  Овој закон влегува во сила со денот на објавувањето во „Службен весник на 

Република Северна Македонија“. 

ОБРАЗЛОЖЕНИЕ  

НА ПРЕДЛОГОТ НА ЗАКОНОТ ЗА ИЗМЕНУВАЊЕ НА ЗАКОНОТ ЗА  БЕЗБЕДНОСТ 

НА СООБРАЌАЈОТ НА ПАТИШТАТА 

 

 I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА 

ЗАКОНОТ 

 Со предложените измени на Законот за  безбедност на сообраќајот на 

патиштата во членот 1 се врши одложување на одредбата од Законот за изменување 

и дополнување на Законот за  безбедност на сообраќајот на патиштата („Службен 

весник на Република Македонија” бр.122/21) која предвидува дека возачките дозволи и 

возачките книшки, кои го содржат натписот „Република Македонија“ издадени до денот 

на започнувањето на примената на овој закон, ќе важат до истекот на рокот на важење 

кој е наведен во возачката дозвола, најдоцна до 12 февруари 2024 година, односно се 

предлага истите да имаат важност до 31 декември  2024 година.   

 Во членот 2 е предвидено влегувањето во сила на овој закон. 

 

 II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО 

ПРЕДЛОЖЕНИТЕ ОДРЕДБИ 

Решенијата кои произлегуваат со изменувањето на овој закон се 
меѓусебно поврзани  и чинат една правна целина. 

 
 

 III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА 

 Со донесување на предложениот закон ќе се овозможи одложување на 

одредбата од членот 5 од Законот за изменување и дополнување на Законот за  

безбедност на сообраќајот на патиштата („Службен весник на Република Македонија” 

бр.122/21) при што возачките дозволи и возачките книшки, кои го содржат натписот 

„Република Македонија“ издадени до денот на започнувањето на примената на овој 

закон, ќе важат до истекот на рокот на важење кој е наведен во возачката дозвола, 

односно најдоцна до 31 декември 2024 година. 

ТЕКСТ  
НА ОДРЕДБИ ОД ЗАКОНОТ ЗА  БЕЗБЕДНОСТ НА СООБРАЌАЈОТ НА ПАТИШТАТА 

ШТО СЕ МЕНУВААТ 
 

Закон 

за изменување и дополнување на Законот за  безбедност на сообраќајот 

на патиштата („Службен весник на Република Северна Македонија” број 122/21) 

 

 

 

Член 5 

 Возачките дозволи и возачките книшки, кои го содржат натписот „Република 

Македонија“ издадени до денот на започнувањето на примената на овој закон, ќе 

важат до истекот на рокот на важење кој е наведен во возачката дозвола, најдоцна до 

12 февруари 2024 година. 

 


